
NA BOMOI, NA KOKUFA,

NA KOKUNDAMA,

NA KOSÉKWA, NA BOYEI

 Ezali mosíká mpenza na nyonso oyo tokoki koloba na
elobeli ya bato, na ndenge mitema na biso ezali koyoka,

lelo, wana tosangani awa na ntòngo monene koleka, ya bulee
oyo. Ntòngo oyo ezali kotalisa ntango oyo boyambi na biso
ekómaki sòlo, mpo ezalaki lisékwa ya Mwana na Yo ya lokumu
Oyo ayaki kosíkola bato nyonso. Pe tozwami awa, na ntòngo
oyo, mpo na kokúmisa elónga monene wana, Nkolo, oyo
eleki na nkembo, oyo ekomisi biso balóngi koleka ya kufa
nyonso mibalé, lifélo pe lilíta. Pe totòndi Yo mpo, sima na
mibú oyo nyonso, tozali kokóba koyángana ntòngo-ntòngo na
ntòngo ya Pasika oyo, mpo na kosánzola Ye, mpo tondimi éte
Akoya lisusu.
2 Pe tobóndeli éte Ólimbisa masúmu na biso nyonso pe
mabungá na biso oyo ekomami kotelemela biso, wana tozali
koyámbola mabe na biso na komikitisa, pe tozali kondima
bolímbisi na Yempo namasúmu na biso. Bikisá babeli oyo bazali
kati na biso, Nkolo. Sungá biso wana tozali kotánga Liloba na Yo
Mosantu, oyo ezali mobóko ya bosòlo nyonso oyo Otikélaki biso
éte tobikela pe tondimela yango.
3 Pe tozali kobòndéla kaka mpo na lisangá na bato oyo
basángani awa te, kasi mpo na baoyo nyonso basángani na
mokili mobímba, mpo tozali kotalela kozonga na Ye na mposa
na miso pe mitema lúkulúku. Totelemi lelo kati na molílí, kati
na mobulungano, éte wana, na ngonga moko to mosusu fanatik
moko akoki kaka kosilíka na mwa likambo moko boye, pe
abalusi mwa butó moko, pe mokili mobímba ekoki kopanzana
biteni-biteni. Kokókana na ndenge bakonzi minene bayebisaki
biso, éte, etumba ekoúmela bobelemwangongamoke, soki yango
etikali kosalema lisusu. Oh! Wana, lelo oyo tokomi mpenza pene
na etumbamosusu. Bongo, Lingómbá ekomi pene na lisékwa oyo
eleki na nkembowana, mpo tokonétoláma elongo na basantu oyo
bazólala,mpo na kokutana naNkolo namipepe, pe kozala elongo
na Ye mpo na libéla.
4 Toyei mpo na kosánzola Yo, Nkolo. Pe yambá biso lelo.
Pambolá litangi ya Liloba na Yo, koyémbama na nzembo,
litéya ya Nsango-malamu, yoká malòmbo ya baoyo bazobóngola
mitema. Yanólá mabòndelí na babeli, pe Yo moko zwá lokumu,

mpo tosengi yango na komikitisa na Nkombo na Yesu, Mwana
na Yo. Amen.
5 Mpo na bino baoyo bokolinga kokoma esika oyo tokotánga
na ntòngo oyo, mpo naMakomi na biso.
6 Pe ezali kosala biso mpasi mpo na—na koyeba éte tozangi
ná bisika ya kovandisa lisangá na bato kitoko oyo bayei awa na
ntòngo-ntòngo oyompo na kosánzola elongo na biso, baoyo bauti
namangómbá ndenge na ndenge, pe na bitúka ndenge na ndenge,
pe na bikólo ndenge na ndenge, pe basángani awa na Tabernacle
na ntòngo oyo,mpo na kosánzolaNkolo ya nkembo koleka.
7 Nakosepela éte bofúngola Buku ya Nzembo, Nzembo 22.
Nayébi éte esika oyo, na momesèno etángamakampo na losambo
ya Pasika te, kasi Nzambe azalaka libanda namomeseno.
8 Bongo sima na koyángana oyo, tokopema pene na ngonga
moko, mpo éte bókoka kokende kolia mwa bilei ya ntòngo. Na
bongo Ecodim ekobanda na ngonga ya libwa na ndambo. Na
bongo mbala moko sima ya Ecodim, libatisi ekozala awa na—
na pisíni. Na yango sima na nzanga oyo, na ngonga ya motoba,
bakokabola kalati ya mabòndelí mpo na liyangani ya kobòndéla
mpo na babeli, lelo na mpokwa. Bongo soki bozali na baninga
oyo bazóbela pe bazali na bosenga, bobósana komema bango
lelo na mpokwa te, pe, na lolenge nyonso, oyo ekoki kozala
mbala ya suka ya kosala yango mpo na—na mwa ntango moko.
Nakolongwa awa na ntòngo, na ngonga ya misato, mpo ya
kokende na Los Angeles pe koleka na Ngambo ya Westi, mpo
na mwa molongó ya mayángani.
9 Sikawa, tokotanga na Nzembo 22.

Nzambe na ngai, Nzambe na ngai, mpo na nini otiki
ngai? Mpo na nini ozali mosíká na kobikisa ngai,…
mosíká na kolela na ngai?
…Nzambe na ngai, nazali kolela na moi, kasi ozali

koyoka te; pe na ngonga ya butu, pe nazali kimia te.
Kasi yo ozali mosantu, O yo oyo ovandi na kati ya

masanzoli ya Yisraele.
Batata na biso batielaki yo motema: batielaki yo

motema pe okangolaki bango.
Babelélaki yo, pe babikaki: batielaki yo motema, pe

bayókisamáki nsòni te.
Kasi ngai nazali mpambo, pe nazali moto te; elòko ya

nsòni na miso na bato,…litió ya bato.
Baoyo nyonso bazalaki komona ngai bazali koseka

ngai: bazali kofungolaminoko na bango polele, pe bazali
koningisa motó, na koloba,
Ye atielaki YAWE motema éte akangola ye: aya

kokangola ye, mpo asepelaki na ye.

Bongo yo moto obimisaki ngai na libumu: yo moto
opesaki ngai elikia ntango nazalaki na mabèle ya mama
na ngai.
Nakabamaki epai na yo uta libumu: yo ozali Nzambe

na ngai uta libumu na mama na ngai.
Kozala mosíká na ngai te; mpo mpasi ezali pene-pene;

mpo mosungi azali te.
Ngombe ya mibali ebele ezingi ngai: ngombe ya

Bashana oyo ya nguya ezingi ngai pembeni-pembeni.
Bafungoleli ngai minoko na bango, lokola nkosi oyo

ezali kopasola-pasola pe…konguluma.
Nasopani lokola mai,…mikuwa na ngai nyonso

ekabwani: motema na ngai ekomi lokola mafuta;
enyangwani na kati na misòpo na ngai.
Makasi na ngai ekauki lokola eteni ya mbeki;…

lolemu na ngai ekangami na mbanga na ngai; pe ozali
kotia ngai na putulu ya mabéle.
Mpo mbwa ezingi ngai: mayángani ya basali mabe

ezingi ngai: batòbòli mabòko pe makolo na ngai.
Nakoki kotánga mikuwa na ngai nyonso: éte bango

bazali kotala pe kotiela ngai miso.
Bamikaboleli bilamba na ngai kati na bango, …

babeteli bilamba na ngai mbèse.
…zala mosíká na ngai te, O YAWE:…makasi na ngai,

sala noki mpo ya kosunga ngai.
Kangola molimo na ngai na mopanga: molimo na ngai

na bokonzi ya mbwa
Bikisá ngai na nkosi: pe yanolá pe bikisá ngai na

maséke ya bangombe ya zamba.
Nakosakwela bandeko na ngai nkombo na yo:

nakosánzola nkombo na yo kati na koyángana.
Ee…Bino baoyo bobangaka nkombo na YAWE,

bósánzola ye; bino nyonso mimbóto na Yakobo, kumisá
ye; pe bobánga ye, bino nyonso mimbóto na Yisraele.
Mpo atiolaka pe ayokaka mpii te mpo na mpasi ya

moto na mawa…tó abombelaka ye elongi te; kasi
ntango abelelaka ye mpo na bosénga, ayokaka.
Masanzoli na ngai na koyángana monene ekozala mpo

na yo: nakokókisa bilaka na ngai nyonso epai na baoyo
babangaka nkombo na ye.
Bato na boboto bakolia pe bakosepela: bakosánzola

YAWE oyo aluki ye: mitema na bino ekobika mpo na
libélá.

Suka-suka ya mokili ekokanisa pe ekobaluka epai na
YAWE: pe mabóta nyonso bakokumisa liboso na ye.

Mpo bokonzi ezali na YAWE: pe azali moyangeli kati na
mabóta.

Bato nyonso oyo bazali mafuta-mafuta bakolia pe
bakokumisa: baoyo bakiti na putulu bakogúmbamela ye:
móto moko te akobatéla molimo na ye moko.

Mombóto moko ekosalela ye: ekotangama epai na
Nkolo lokola libóta.

Bakoya, pe bakotátola bosembo na ye epai na bato pe
bakozala…oyo ekobotama, oyo ekosála yango.

10 Tiká éte Nkolo abakisa mapamboli na Ye na litangi ya Liloba
na Ye. Mpo na libaku oyo na ntòngo oyo nalingi kozwa, maloba
mitano, pe nzinga-nzinga ya maloba mitano wana nakomeka
kolobela bino basambeli na ntòngo oyo, elòko nini ezali na kati
na ngai. Nakozwa maloba mitano oyo:Na Bomoi, Na Kokufa, Na
Kokundama, Na Kosékwa, Na Boyei.
11 Mpo na oyo nalingi koloba, nakanisi moyémbi alimbolaki
yangomalamu na loyémbo, ntango akomaki loyémbo oyo.

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká.

Na kosékwa, Alóngisáki ofélé mpo na libéla.
Mokolo moko Azali koya, oh, mokolo na
nkembo!

12 Ezali na bomoi moko te oyo etikálá kobika lokola Ye, mpo éte
Azalaki Nzambe oyo amonisámaki na nzoto ntango Abotamaki.
Azalaki etaliseli na lolenge oyo Nzambe Tata azali. Bongo
Nzambe Tata lokola azali bolingo, na yangoYesu azalaki etaliseli
mobimba ya bolingo. Azalaki bolingo útá mbala ya liboso oyo
mwa maboko na Ye ya bomwana etutaki matama ya mama na
Ye. Ye azalaki bolingo.
13 Pe lelo oyo nakanisi éte esika wana nde bato ebelé bazózánga
koyeba éte Azalaki bolingo. “Nzambe azali bolingo, pe baoyo
bazali na bolingo babotami na Nzambe.”
14 “Nzambe alingaki mokili mingi, elingi koloba éte, baoyo
bakokaki kolingama te, pe ApesakiMwana na Ye ya likinda, mpo
éte ye oyo akondimela Ye akufa te, kasi azwaBomoi ya séko.”
15 Atalisáki bolingo na Ye ntango azalaki awa na mokili, na
lolenge ebelé, kino na tembe moko te Ye azalaki ekelamo ya
bolingo na bikelamo nyonso oyo esilá kozala. Pe nakanisi éte, na
bomoi na Ye awa, Azalaki kotalisa Nzambe. Pe nzela moko oyo
Nzambe akoki kotalisama epai na bato ezali na nzela ya bolingo.

16 Pe Atalisáki yango malamu ntango Akutanaki na moko na
basi ya mabe koleka na mokolo na Ye. Bazwaki ye na mbébá,
pe nzela ya kokimela ezalaki te, wana bakangaki ye na ekóbo.
Bongo bamemaki ye liboso na Ye, pe balobaki: “Yo Olobi nini
mpo na ye?”
17 Bongo ntango Abalukaki epai na ye, pe, alobaki:
“Nakokweisa yo te. Kendé pe kosúmuka lisusu te.” Na esika
ya kobwaka ye na balabala, mpo bakwelela ye lokola libóké ya
bambwa ya zamba, bábamba yemabanga pe báboma ye; bolamu
na Ye, ná boboto, pe motema ya kolinga ekitaki kino na esika ya
masúmu oyo ye azalaki kati na yango, pe Alobaki: “Nakokweisa
yo te. Kendé na yo pe kosúmuka lisusu te.”
18 Bongo ntango Azalaki na nzela na Ye kokende na lilíta ya
Lasalo, nakanisi éte oyo wana ezalaki eleko mosusu monene oyo
Atalisáki elòko nini Nzambe azali mpo na bato. Ezali bobele te
éte Ye azali Nzambe oyo akoki kolimbisa lisúmu ya mabe koleka
oyo ekoki kosalema, pe kozwa bato oyo bakwei na likambo
pe kokomisa bango bato oyo bazangi kokweisama, na nzela
ya bolingo na Ye ya kolimbisa, kasi sima na liwa kokangisa
biso monoko, Azókoba komitungisa na ntina na biso. Nakanisi
Atalisáki yango malamu wana na nzela kokita elongo na Malata
pe Malia, ntango Akomaki na ndako oyo liwa esukisaki bomoi
ya moto moko ya malamu. Nzokande, wana Azalaki kokita
na nzela ya kokende ya lilíta, lokola Nzambe ayebaki éte
Akosékwisa ye na bakufi, Ayebaki éte elobamáki mpo na Ye éte
na kati na Maloba na Ye moko Nguya ya kosékwisá ye na lilíta
ezalaki wana; bongo, ntango AmonakiMalatá náMaria pe baoyo
balingaki Lasalo, kolela, Biblia elobi éte Alelaki. Ezalaki nini?
Motema na Ye monene ya kolinga! Ntango Amonaki moto wana,
pe baninga na Ye—na Ye kati na mitungisi, Atúngisamaki elongo
na bango.
19 Nazali na esengo mingi koyeba éte Akoki kozwama na kati
ya baoyo mitema na bango ebukani. Na kati ya mawa na biso,
Azali moto oyo akotika biso te. Atelemaka pembeni na biso
ntango makambo nyonso ebebaka, pe ntango elikya ya suka na
makambo ya mokili ékokoma na suka, Azali bobele Nzambe pe
Alingi biso. Azalaki kotalisama na Nzambe.
20 Pe, oh, nandimi éte Azali na mposa makasi éte bato na Ye
bapákoláma na Molimo na Ye, na ndenge éte tokoka kokende
moko epai na mosusu kati na mimekano pe na mitúngisi, pe
kotalisa bolamu ya bolingo na Ye, ndenge ezali kosopana útá
na mitema na biso oyo ebotami na Molimo na Ye, kotalisa na
lingómbá bolingo na Nzambe na bomoi. Yango elímbólí malamu
elòko oyo Alobaki, to oyo moyémbi alobaki.

Na bomoi, Alingaki ngai.
21 Alakisáki likambo oyoAsalakimpo na libota na bato nyonso,
lolenge nini Nzambe amitalisáki Ye moko kati na Yesu Klisto.

Atalisáki makanisi na Ye epai na libóta na bato, kolimbisa
pe kolinga baoyo bakokaki kolinga bango te. Pe namituni, na
ntòngo ya Pasika oyo, ndenge nini tokwei na likambo yango.
Tokoki kolinga baoyo balingaka biso, kasi Ye alingaki baoyo
balingaki Ye te.
22 Azalaki etaliseli ya liboso, oyo eleki monene, ya bolingo
oyo etikalá komonisama na mokili; Atiolamaki na baoyo nyonso
oyo bazalaki kobika na mokili, baoyo Alingaki. Moto moko te
akokaki kolinga lokola Ye; pe moto ata moko te ayinámaki
lokola Ye. Bayinaki Ye pe batiolaki Ye; pe baboyaki Ye, kasi
yango esukisaki bolingo na Ye te. Na suka, ntango Abákamáki
na ekulusu, sima na bomoi wana oyo Abikaki pe Asalaki
elòko mosusu te bobele makambo malamu, kolimbisa bato
mabe, kobikisa babeli, pe bobele makambo oyo ezalaki malamu.
Ntango Azalaki…kokata motema na ekúlúsu, na bansoi ya
bosòto, pe ya kotiola, kouta na bato oyo batelemaki wana,
ezalaki kokita na elongi na YemosantuAlelaki, namotemamoko
etondi na bolingo: “Tata, limbisá bango, mpo bayebi nini bazali
kosala te.”
23 Akokaki kososola. Lokola Nzambe, Azósosola. Yango ntina
wana nde Akokaki kolinga biso ntango tokokaki kolingama
te, mpo Azali Nzambe pe Azósosola. “Na bomoi, Alingaki
ngai.” Bomoi moko te etikálá kobika ndenge wana, mpo yango
ezingamaki na bolingo.

Na kokufa, Abíkisáki ngai.
24 Kufa, kuna na elanga na Edene, Nkolo Yawe asengáki yango.
Etúmbu ya lisúmu ezali kufa, pe ekokaki kobóngwana te. Nzela
mosusu ekokaki kopesama te, bobele yango. Mpo, Nzambe azali
mokonzi monene, pe Azali na suka te, pe Mosambisi ya Likoló
ná nsé nyonso. Etúmbu ya lisúmu ezali kufa, pe moto moko te
azalaki oyo akokaki kofuta etúmbu wana mpo na moto mosusu.
Mpo moto nyonso atako akokaki kokuféla moninga, kasi asilaki
kokweya útá ebandeli. Ezalaki na moto moko te kati na biso
oyo akokaki kosunga moninga, mpo biso nyonso tokwéyaki.
“Tobotami na lisúmu, tosalemi na lisúmu na nkó, toyei na mokili
koloba-loba lokuta.” Pe esika moko te, ata mwa elikya ezalaki
te. Tokweisámáki mpo na liwa, útá na Nzambe, pe ekelamo
nyonso oyo etambolaka na mokili ezalaki na nsé ya ekweiseli
wana. Ekokaki kozala na bayèngebèni oyo bakokáki kotelema
pe kosala makambo minene, kasi azalaki mosúmuki mpo na
kobanda.
25 Mpo yango éfútama, ezalaki bobele na nzela moko, pe
yango ezalaki kufa na Nzambe Ye moko. Bongo Nzambe, lokola
Molimo, akokaki kokufa te, kasi Akitaki na nzoto ya mosuni
pe Amitalisáki na bomoi ya bolingo; mpo na kozwa bolamu
nyonso oyo Ye azalaki, pe kopesa yango ofélé, lokola Mbeka
ya motuya mpo na kozwa ekweli ya mokweisami. Biso nyonso

lokola basúmuki, nzela moko na mokili mpo tobikisama ezalaki
te. Ayaki bobele mpo na komilakisa na mokili te, kasi Ayaki mpo
na kokufa lokola Mbeka.
26 Abele atalisáki yango ntango apésaki Nzambe mbeka kitoko
koleka Kaina; ntango amemaki mwa mwana-mpate, kuna na
libánga, ná eteni ya nzete ya vinyo na nkingo na yango. Mwa
ebwélé yango etiamaki likoló na libánga, abendaki nkingo na
yango sima pe, elongo na—na libánga moko, abandaki kotúta-
tuta mwa nkingo na yango, pe ezalaki komibénda-bénda pe
ekufaki, ná makila kopanzana, pe mwa nkunza na yango ya
pembe epotanaki kati na makilá. Abele atalisáki Kalvari na
esika wana.
27 Ntango Mwana-mpate na Nzambe, abomamaki útá ebandeli
ya mokili, ayaki kozwa esíka ya baoyo bakwei na lisúmu,
Abetamaki pe Azokísamáki, pe—pe Atiolámaki pe Asékamáki,
pe Akufaki liwa oyo ekelamo moko te ekokáki kokufa longolá
bobele Nzambe Ye moko, pe nsuki na Ye ya kokita na mapeka
na Ye, epolaki na makila oyo ezalaki kotánga téé na mabelé,
etalisaki ndenge lisumu ezali eloko moko ya mabe mpenza,
ntango eséngeláki Akufa mpo na kosíkola móto na bomoi ya
masúmu. Elòko moko ekokaki kokufa lolénge wana te. Elòko
moko ekokaki kondima liwa wana te. Elobamaki ete: “Ntango
batòboláki Yemopanzi, Makilá pe mai ebímaki.”
28 Eleki mwa ntango, nazalaki kosolola na moto moko na ntina
na yango. Pe ezalaki moto na zebi moko oyo alobáki: “Lolenge
oyo likambo yango ekokaki kosálema ezalaki bobele moko. Pe
ezalaki te na likongá ya balóma, nde Ye akufaki; pe ezalaki te
mpo asilaki Makila na nzoto, nde Ye akufaki, mpamba te Makila
ezalaki naino na nzoto na Ye. Eloko ebomaki Ye, ezalaki likongá
ya Baloma to nsété oyo etòboláki maboko na Ye te, to ekoti ya
nzube oyo batiáki na motó na Ye te. Kasi mpo…Akufaki nde na
mawamingi namotema, mpo Ayaki epai na baoyo ya YeMoko pe
baoyo ya YeMoko bayambaki Ye te. Akufaki na motema mozoki.
Wana, Ayebaki éte bobele bikelámo ya ntango, baoyo Akokufa
mpo na kosikola, babwakelaki Ye nsoi na elongi, pe Aboyamaki
na bato.”
29 Dawidi, mbula nkama mwambe liboso yango kosalema,
Agángakí bobele na maloba ndenge moko na oyo Agángakí na
Kalvari: “Nzambe na ngai, mpo na nini Otiki Ngai?”
30 Oyo elòko moko ya somo mpenza lisumu esalaka,
ekáboláka moto na Nzambe! Pe Ye azalaki mbeka ya masúmu
oyo esengelaki kokabama mpo na masúmu na biso. Pe
Akábwanáki na Bozali na Nzambe. Lisúmu ekabolaki Ye.
Nzambe atiaki masúmu na biso likoló na Ye, pe Akábwanáki
na Nzambe, pe yango nde ntina Agángakí: “Mpo na nini Otiki
Ngai?” Boye lokola Aboyamaki, pe Azwaki esika yango; pe
komona bato na Ye, baoyo Ayaki kozala Mobikisi na bango

pe kopesa bango Bomoi, baboyaki Ye, yango epesaki Ye mawa
mingi na motema, kino motema na Ye etondaki na mawa na
ndenge éte Makila pe mai, ná ba element chimique na nzoto
na Ye, ekábwanaki.

31 Moto akoyeba ntina na yango mokolo moko te. Yango
ntina wana moto mosusu akokaki kokufa ndenge wana te.
Ezali na ntina te, ata otúngisámi ndenge nini to bakangi yo
makolo na minyolòlò, to bakati yo na mosúmani biteni mike-
mike, to batumbi yo eteni ndambo-ndambo; okoki kokufa liwa
ndenge wana te, mpo osálemá ndenge wana te. Esengelaki Ázala
Nzambe. Eséngelaki Ázala, koleka moto. Bongo kokanisa, éte,
Nzambe Akufaki. Akufaki na motema mozoki, na mawa mingi
mpenza na motema mpo na mokili, kino éte reaction chimique
oyo esalemaki na nzoto na Ye ekokaki kosalema kati na yo te.
Okoki konyòkwama ndenge wana te. Makoki mpo na yo koyoka
bolozi ya ndenge wana ezali te. Boye moto oyo akoki kosala
yango azali bobele Moko, pe Asalaki yango.

32 Abákamáki kuna, bomoi ya motuya wana, oyo eyebaki elòko
mosusu te bobele bolingo pe kosala bolamu, etómbolámaki
kuna, kati-kati na Likoló ná mabele, bolumbu, na nsòni
mpenza. Kanisá ndenge olingaki kozala, soki otikalaki bolumbu;
olingaki koyoka nsòni mpenza te kokokana na oyo Nzambe
ayokaki na kobakama kuna. Nayebi éte ekúlúsu ezalaka na
mwa elòko moko wana, lokola Azingamaki na elòko moko
boye, kasi basalaki yango ata moke te. Oyo wana etiámá kaka
na ekúlúsu nde kotiáma, to moyemi nde moto atiá yango
wana. Balongoláki Ye bilamba. Alataki robe, pe balongoláki
Ye yango pe babèteláki yango mbèse. Ayokaki nsòni mingi, ya
koleka mpenza. Nzokande, lokola Nzambe, asengelaki kotelema
wana, pe basúmuki bábwákela Ye nsoi na elongi. Nzokande,
lokola oyo—oyo atondi na bopolo, esengelaki Ákufa na miso na
bato, bolumbu. Elòko ya ndenge wana ekomelaki Ye, kino éte
ekabolaki mai ná Makila. Kokamwa te…Nakanisi éte moyémbi
atalisáki yango malamu wana alobaki:

Wana mabánga ezalaki kopasuka pe likoló
eyindaki,

Mobikisi na ngai Agúmbaki motó na Ye pe
akufakí,

Kasi kopaswana ya ezipeli emonisaki nzela ya
bisengo ya

Lóla pe mokolo oyo ezangi suka.

33 Sòlo, Asengelaki kosala yango. Ezipeli oyo ezalaki na kati
na bato pe Nzambe, pe kozibolama ya ezipeli wana emonisaki
nzela ya bisengo ya Lóla pe ya mokolo oyo ezangi suka. Kalvari
elingi koloba likambo moko, elingi koloba mingi koleka maloba
oyo tokoki kotalisa. Sòlo.

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká.

34 Sikawa esili kokweisama. Lisúmu ezali lisusu kokanga yo te.
Ntango Agángakí na ekúlúsu, “esili,” lisúmu ekufaki! Sikawa
ekufi. Yango esuki. Ezali na nguya te. Ezali na bomoi te.
Bandeko, bókanisa yango naino. Lisúmu wana, monguna na
bato, ekufi pe ezali na bomoi te, ezali lisusu na makasi te.
Ekokóka te. Kokamwa te éte mói eboyaki kongala, minzoto
eboyaki kongenga,mokili eyindaki, nyonso ezalaki kosikolama.
35 Sikawa ekufi, ekúndámi, ezali na bomoi te. Ezali lisusu
na bomoi kati na yango te, bongo esengeli kokundama. Elòko
nini ekundámáki? Nzoto na Nzambe ekundámáki, mpo ezalaki
mbeka ya masúmu. Ezalaki Mwana-mpate ya kotumbama,
etúmbámáki na móto ya lisúmu na nkó. Mwana-mpate wana
oyo ayebaki lisúmu te, Nzambe Oyo asalaki mabe te; bomoi
na Ye ekabamaki, pe mbeka ya masúmu ebákamáki wana.
“Na kokundama, Amemaki masúmu na ngai mosíká.” Asengeli
kokundama.Nzoto,mbeka yamasúmu esengeli kokundama.
36 Yango wana bato ebele, sima na mwa ntango, bakokende,
moko na moko, na pisíni, mpo na kobatisama na Nkombo
na Yesu Klisto. Mpo na nini? Elòko moko esalemi. Molimo
wana oyo ebimaki na nzoto, ntango Agángakí, “esili,” ekweisaki
lisúmu kati na nzoto na biso. Pe tosengeli kokunda yango, mpo
ezonga lisusu na makanisi te. Nazali na esengo mingi éte yango
ezali bongo.
37 Ntango elòko moko ekundámi, ebómbamaka, emónanaka
lisusu na miso te. “Pe na kokundama, Amemaki masúmu na
ngai mosíká.” Nzambe akoki lisusu komona masúmu na biso
te, mpo ekundami. Ekundami wapi? Na Mbu ya Kobósana.
Bókanisa naino na Mbu ya Kobósana! Nzambe akoki lisusu
kokanisa yango te, mpo ekufi pe ekundami mbala moko. Ekoki
ata kokanisama lisusu te. Elongwe namakanisi naNzambe.
38 Azalaki pe…na “Kokunduma” oyo, Atalisamaki na
Kondimana ya Kala. Bazalaki na mibalé…Bazalaki na mbeka
ya kopetolamasúmu kati na etúmbelo ya kopetola. Bongombeka
ya masúmu wana ezalaki éte bakozwa ntaba mibalé, pe ntaba
moko ezalaki kobomama; pe ntaba oyo mosusu, masúmu ya
ntaba oyo ebomamaki ezalaki kotiama likoló na ntaba ya bomoi.
39 Bómikanisela, Yesu azalaki Mpate. Azalaki Mwana-mpate,
kasi na likambo oyo Akomaki ntaba. Azalaki moyèngebeni mpo
Azalaki Nzambe, Mpate. Kasi Akomaki ntaba, lisúmu, mpo
Akoka kozala mbeka ya masúmu mpo na ngai ná yo; kolongwa
Mpate kokoma ntaba.
40 Bongo Yesu azalaki kotalisama na banyama nyonso mibalé,
bantaba nyonsomibalé.Mpo, ya yambo, akufaki, akufakimpo na

kolimbisa; ya mibalé, masúmu oyo eutaki na ntaba ya kolimbisa
etiamaki likoló na azazele, pe azazele ememaki masúmu na bato
pe ekendeki na yango mosíká kuna na bilíki, mpo na komema
masúmu na bato. Ezalaki nini? Ezalaki kufa pe kokundama ya
Nkolo na biso Yesu. “Na kokufa…Na bomoi, Alingaki ngai.
Na kokufa, Abíkisáki ngai. Na kokundama, Amemaki masúmu
na ngai mosíká.” Azwaki masúmu na bato likoló na Ye moko,
pe amemaki yango kuna na nsé mpenza ya lifélo. Azalaki
mbeka ya masúmu. Azwaki masúmu na bato. Akufaki mpo na
bango. Pe lisusu masúmu etiamaki likoló na Ye, pe Amemaki
masúmu na biso mosíká mpenza, mosíká mpenza na lolenge éte
Nzambe akoki lisusu komona yango mokolo moko te. Bókanisa
na ntina na yango! Oh, Lingómbá ekoki koganga “Aleluya mpo
na Mobikisi ya ndenge oyo!”

41 Bobele masúmu na biso nde elimbisami te, kasi ekundami na
Mbu ya Kobósana, mpo ékanisama lisusu te. “Na kokundama,
Amemaki masúmu na biso mosíká.” Ekoki kokanisama lisusu
te, mpo esili kokende. Elongwe na miso na Nzambe. Ebebisami
nye. Elongolami. Etiyami mosíká. Nzambe azókanisa yango
lisusu te. Nini? Lingómbá esengelaki kosepela na ntòngo oyo,
koyeba éte masúmu na biso ekokánisama lisusu te. Etiyami na
Mbu ya Kobósana, na kati na lilíta, mosíká mpenza ya lisékwa
moko. Ekufi mpo na libélá, pe esili kobosanama. Ekomi lokola
esalémá mokolo moko te. “Na kokufa, Abikisaki ngai.” Kasi,
“Na kokundama, Amemaki masúmu na ngai mosíká.” Amemaki
yango mosíká mpenza kino ekei na Mbu ya Kobósana. Oh!
Toyebi éte makambo wana endimami mpenza kati na biso, pe
ezali Bosolo mpenza. Ezali bosolo na Nzambe. Makambominene
wana nyonso ezalaki mosíká, na elobeli ya bato. Tokokóka
kopesa Yematondimpo namakambo ya ndenge oyo te.

42 Kasi, oh, Pasika wana! “Na kosékwa, Alóngisáki ofélé mpo
na libéla.”

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká. (Oyo wana ezalaki malamu.)

Kasi, na kosekwa, Alóngisáki.

43 Lisékwa wana ezalaki nini? Ezalaki mokanda ya endimiséli
na Nzambe, éte motuya esili kofutama. “Na kosekwa, Alóngisáki
ofélé mpo na libélá.” Oh, oyo nde Mobikisi, kosékwa! Elòko nini
Nzambe asalaki? Moto akoki konyokwama, moto akoki kokufa,
moto akoki kokundama. Kasi Pasika ezalaki elòko oyo elekaki
yango nyonso namonene, mpo ezalaki kondimisama na Nzambe:
“Mibéko na Ngai ekokisami, bosenga na Ngai ekokisami, wana
nde Ye!” Asékwisáki Ye na bakufi! “Na kosékwa, Alóngisáki
ofélémpo na libélá.”Nkombo naYeMosantu epámbolama!

44 Kokamwa te éte yango ememi esengo! Kokamwa te éte
motema na moto ekoki kobomba yango te! Oh, na kondima na
biso ya elónga tokoki kotelema mosíká pe koloba: “Tolongisámi
ofélé, mpo na libélá,” mpo Akufaki pe Akúndámaki, pe
Nzambe asékwisaki Ye lisusu na ntòngo ya Pasika. Bongo,
Nzambe alakisáki éte Endimamaki, makambo nyonso oyo
Asalaki. Bilòko nyonso efutamaki ofélé, okoki kokende na
bonsòmi sikawa! “Na kosékwa, Alóngisáki ofélé mpo na libélá.”
Oh, moto moko akokoka koyeba mokolo moko te, akokoka
kokanisa mokolo moko te éte mokolo monene wana ntango
Ye asékwaki! Kasi Banje bamonaki yango. Kuna na Likoló ya
likoló, banje basanzolaki Nzambe, pe basepelaki; wana basantu
na Kondimana na kala, na Paradizo, bagángakí: “Aleluya!”
“Na kosékwa, Alóngisáki.” Lóla eninganaki, mabéle eninganaki,
pe likoló eninganaki, ntango Mongongo monene eyokanaki.
Asékwaki uta na lilíta! “Na kosékwa, Alóngisáki ofélé mpo na
libélá.” Oh! la! la!
45 Bongo basantu oyo bazokufa kati na Ye bakoki koyémba
yango, ntango totali ngolu ya kokamwa, oyo Ye asalaki, kuna.
Bomoni? Elembo na Nzambe oyo endimisami! “Na mwa ntango
mokemokili bakomonaNgai lisusu te, kasi bino bokomonaNgai,
mpo Nakosékwa kati na bakufi pe Nakozala elongo na bino,
ata pe kati na bino, kino suka na mokili; lokola endimiseli, pe
koluka koyeba soki makambo Nzambe alobaki ezali sòlo, pe oyo
Nalobi ezali sòlo,” elobaki Yesu. “Nakoya na lolenge ya Molimo
Mosantu. Nakotia efándelo na Ngai elongo na bino, pe kovanda
elongo na bino mpo na libélá.” Bongo basantu oyo bazali na
elikia ya kosékwa kati na mitema na bango, bakoki koyémba
loyémbo oyo.

Na ntòngowana ya kongenga pe ezangimapata
ntango bakufi kati na Klisto bakosékwa,

Pe bakokabola nkembo ya lisékwa na Ye;
Ntango baponami na Ye bakosángana na
Ba-ndako na bango kuna na mapata, (na
endimiseli ya sòlo, na elembo na Nzambe, ná
endimiseli oyo ekomami naNzambeYemoko)

Ntango mbélá ekobeta kuna, nakozala wana.
(Oh, yaka noki!)

Oh, kokamwa te éte balóbaki:

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká. Oh!

Na kosékwa, Alóngisáki ofélé mpo na libéla.
46 Masúmu elimbisami. Ba-mbeka nyonso oyo ekokaki kozala
masólo, bambeka nyonso oyo ekokaki kokweya. Kasi na ntòngo
ya Pasika, ntango Asékwaki, Nzambe atalisáki éte Andimaki

Yango. Kokamwa te, yango ezali komema mitema na bato éte
baganga Aleluya! Kokamwa te éte ezósala éte bato bábanga liwa
te! Ezali kosala éte bato babénga bilòko oyo ezalaka te, lokola
éte esíli kozala! Kasi mpo na nini? “Na kosékwa, Alóngisáki.”
Ndenge nini oyebi éte Asékwaki? Mpo, Asili kosekwa na mitema
na biso, tolóngisámi ofélé mpo na libelá!
47 Mikolo ntuku minei na sima, ntango Atelemáki kuna,
kosolola na bana na Ye, Bozító ebandaki kobungisa nguya na
yango. Mosala esíláki. Etúmbu efutamáki. Azalaki na ndangá
na maboko na Ye. Ezalaki ndangá ya Nzambe. Azalaki na bana,
na lingómbá, pe bandimi. Masúmu nyonso elóngamaki. Nzela
ekomaki polélé. Akokaki lisusu koúmela na mokili te. Elòko nini
ekangisaka biso awa? Bozító. Bozító ebandaki kosila, ebungisaki
nguya na yango. Mpo na nini? Nyonso ekomaki na suka. Elòko
nini esalemáki? Abandaki komata longwá namabéle.
48 “Bokende bipai nyonso na mokili, pe, boteya Nsango-
malamu na bikelamo nyonso,” ebimáki na maloba ya bibebu na
Ye. “Bókende bipai nyonso namokili, pe bóteya Nsango-malamu
na bikelamo nyonso. Ye oyo akondima pe akobátisama akobika,
ye oyo akondima te akozwa etúmbu. Pe bilembo oyo ekolanda
baoyo bakondima. Na nkombo na Ngai bakobéngana milimo
mabe. Bakoloba minoko na sika. Soki bamemi nyoka to bameli
bilòko ya ngengi, ekosala bango mabe te. Soki batiyeli babeli
maboko, bakobika. Mpo Nazali na bomoi…Bozító etangwani
mosíká na Ngai. Lisúmu ezali lisusu na nguya te. Nakufélaki
bino. Nzambe andimisáki yango, pe apesaki ndangá ya lisékwa.
Lokola Nazali na bomoi, bino pe bozali na bomoi! Mokolo moko
Nakozonga.”
49 Mokolo moko Azali koya, oh, mokolo na nkembo! Bongo,
moko…Na bomoi, na kokufa, na kokundama, na kosékwa, na
boyei, elikya ya Lingómbá lelo!

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká.

Na kosékwa, Alóngisáki ofélé mpo na libéla.
Mokolo moko Azali koya, oh, mokolo na
nkembo!

Ezalaki nini? Makambo mitano na mikanda mitano, J-
e-s-u-s.

Na bomoi, Alingaki ngai. Na kokufa, Abíkisáki
ngai.

Na kokundama, Amemaki masúmu na ngai
mosíká.

Na kosékwa, Alóngisáki ofélé mpo na libéla.
Mokolo moko Azali koya, oh, mokolo na
nkembo!

50 Tozali kotalela Boyei na Ye yaMibále!

Pe na moko na ntòngo ya kongenga pe ezangi
mapata ntango

Bakufi kati na Klisto bakosékwa,
Pe bakokabola nkembo na lisékwa;
Ntango baponami na Ye bakosángana na
Bandako na bango kuna na mapata,

Ntango mbéla ekobeta kuna, nakozala wana.

Mpo na nini? Nazali na ndangá. Asili kosékwa! Oyebi yango
ndenge nini? Azali kobika na motema na ngai. Azali kobika na
mitema ya lingómbá na Ye oyo ezali na kondima.
51 Baninga, bókanisa na ntina na yango. Na mwa ngonga moke
Pisíni ekoléngeláma, na mai ya mwa mòto, mpo na mosala ya
kobátisa, ntango tokozonga awa.

Tongúmbamitó na biso sikawampo na ntangomoke.
52 Nazómitúna lelo, soki ekoki kozala na moto moko to bato
ebele na kati na biso, baoyo naino bazwá Mbeka oyo na litómba
mingi te mpo na koyamba Yango, pe bokosépéla éte tokanisa
bango na mabòndeli, mpo Nzambe áloba na mitema na bino na
ndenge oyo ekèseni, mpo bóyamba Mbeka na Ye, kopetolama ya
molimo na bino.
53 Pe bokánisa lisusu éte lelo tozósépela bobele mpo na ngonga
moko ya koláta bikòti ya sika pe bilamba ya sika te; oyo wana
ezali mabe te, yango ezali elembo ya elokomoko ya sika. Nzambe
asaláki eloko moko ya sika. Yango, ezali mabe te. Ezali bobele
yango te. Pasika elakisi wana te. To pe, koluka lapin ya Pasika
tomaki ya Pasika, pemwabansóso ya pembe, pe bongo na bongo,
likanisi yango ezali bongo te, ndeko.
54 Pasika ezali elónga, ezali elónga oyo Nzambe apesaki na
mokili, oyo Asékwisáki Mwana na Ye Moko longwá na bakufi.
“Mpo éte ye oyo akondimela Ye, akokufa te, kasi akozwa Bomoi
ya Séko.”
55 Lisékwa ekoki kozala kati na bomoi na yo moko. Soki
ozali na yango te, okolinga kotómbola lobòko na yo epai na
Ye na ntòngo oyo, wana mitó na bino egúmbami, pe koloba:
“Nzambe, kanisá ngai, éte Bomoi wana ya lisékwa, tiká éte
Yango ézwama na motema na ngai.” Okolinga kotómbola lobòko
na yo pe koloba: “Bondelá mpo na ngai, Ndeko Branham, wana
natómboli lobòko”? Nkolo apámbola yo. Nkolo apámbola yo.
Móto mosusu oyo akotómbola lobòko soki azali, aloba: “Bondelá
mpo na ngai, ndeko, nalingi koyambaBomoi ya lisékwa yango.”?

Na ntòngo wana ya kongenga pe ezangi
mapata, (kanisá na ntina na yango sikawa
wana tozali…?…) …Klisto akosékwa,

Pe bakokabola nkembo ya lisékwa na Ye;

Ntango baponami na Ye bakosángana na
ngambo mosusu ya libóngo,

Ntango mbélá ekobeta kuna, nakozala wana.
Ntango mbélá ekobeta kuna,
Ntango mbélá ekobeta kuna,
(Sikawa soki naino ondimísami te, salá yango
bobele sikawa)…mbéla kuna,

Ntango mbélá ekobeta kuna, nakozala wana.
Tósalela Mokonzi uta…(oyo nde basantu ya
sika.)…moi,

Tosolola…
56 Sikawa, bino baoyo bozali Baklisto, baoyo bolingi kopesa
Nzambe ndáka, ya kosala lisusu mingi; boya, botómbola mabòko
na bino epai na Ye.

Pe ntango mbéla ekobeta kuna, nakozala
wana. (Nkolo apambola yo.)

Ntango mbélá ekobeta kuna,
Ntango mbélá ekobeta kuna,
Ntango mbélá ekobeta kuna,
Ntango mbélá ekobeta kuna, nakozala wana.

57 Nzambe Molingami, Osili komona mitema moko moko awa,
pe Oyebi ntina pe mposa na yango. Pe nabòndeli mpo na kosenga
ngolu. Nzambe, kokisá yango, été ngolu emonisáméla bato oyo.
Bayaki na ntòngo oyo mpo na ngonga ya kosánzola oyo. Bayei
na—na esika oyo mpo na koyoka Liloba na Yo, pe ndenge oyo
tolobeli yango.
58 Ntango Ozalaki na bomoi, bomoi moko te ekokanaki na
oyo ya Yo. Na kokufa, bobele Yo moko Okokaki kokufa
lolenge wana. Ntango Okundamaki, Omemaki masúmu na biso
mosíká mpenza; Omemaki masúmu na bato nyonso likoló na
Yo, Omemaki yango na Mbu ya Kobósana. Kasi na kosékwa,
Olóngisáki ofélé mpo na libélá. Bongo totelemi, lelo, mpo na
kozela Boyei na Yo.
59 Nzambe, pambolá bango. Sungá biso. Tomoni éte tozali
lisusu na ngonga mingi te, mpo esili kobelema. Pe nyonso …
Pe na sima ya ngonga moko kobanda sikoyo, kokókana na
oyo elobi bato ya mayele, mabóta ekokoka na yango kozala
lisusu te. Pe tobòndeli, e Nzambe, wana totelemi, na ntòngo
ya Pasika oyo na liboso ya ekuke ya Boyei na Ye, elikya ya
Lingómbá. Bato nkóto na nkóto balali kuna na putulu yamabéle,
bazózela ngonga wana, milimo na bango na nsé ya etúmbelo,
ezali kogánga: “Kino ntango nini, Nkolo? Kino ntango nini?”
Nabòndeli, e Nzambe, éte Ólobela biso. Pe tiká toyeba éte ata
tosali eloko nini awa na mokili, ezali bobele moke. Pe eloko
moko oyo tokoki kosala sikawa, ezali kozela Boyei na Yo, pe
koyébisa yango na moto nyonso. Nsango ezali ya lombangu. Tiká
éte tokoka komema yango epai na bato noki-noki, mpo Okoki

koya na ngonga nyonso. Liboso ba-bombe oyo bazóloba, pe ba-
missile, oyo ekoki kosópana ebéle lokola mbula likoló na mokili
pe kozipa yango na mwa ngonga moke; liboso ebéta, Nkolo,
Olakaki koya kozwa bato na Yo. Ekozala ndenge wana, Nkolo.
Bongo, na ngonga nyonso, lisékwa ekoki kosálema, Pasika mpo
na Lingómbá; lisékwa longwa na bomoi oyo etónda na masúmu,
kino na Bomoi ya Séko, na nzela na Klisto. Yoka mabòndeli
na biso.
60 Pe lelo, wana tozali kokoba na misala mosusu, na liteya ya
Ecodim, e Nkolo, lobá lisusu, pe tiká éte mitema ebele ekebisáma
na ndenge ya kokamuisa. Pe tiká éte bakoka koya ebelé, na pisíni
na ntòngo oyo, ntòngo ya Pasika oyo, mpo bakundama elongo
na Nkolo Yesu, na koyamba Mbeka na Ye. Etali te soki bazali
bato ya lingómbá nini, to kondima nini oyo basámbeláka, yango
ezali na ntina te. Kasi, basili kondimelaMbekawana? Bazótátola
éte bazali bato malamu te, éte Moto malamu ezalaki bobele
Yesu? Pe Akufaki mpo na biso, na esika na biso. Pe Azwaki
masúmu na biso pe Akundaki yango, pe totelemi biso moko na
Ye. Mangómbá na biso ekoki kokunda masúmu na biso te, bomoi
na biso moko ekoki kokúnda masúmu na biso te, kasi Klisto nde
akundaki masúmu na biso na Mbu ya Kobósana. Nzambe, salá
étemakambo oyo ézala na nkembo namiso na Yo sikaoyo.
61 Bongo lelo na mpokwa, Nkolo, tiká éte Óya na Nguya na
Yo ya lisékwa, pe ningisá mwa esika oyo na ndenge oyo etikálá
koningisáma mokolo moko te. Tiká éte bilembo pe makamwisi
ésalema. Salá yango lisusu, lokola esalémaki na balomingo
mibale to misato oyo eleki, Nkolo, ntango oyo babeli pe bato ya
mawa babíkaki na esengo. Tobòndeli éte ésalema lisusu lelo na
mpokwa, mpo na lokúmu na Yo, Nkolo.
62 Limbisá mabe na biso sikaoyo, Nkolo, pe tiká éte oyo, ézala
Pasika ya sóló-sóló mpo na bato mosusu kati na biso, Pasika
ya sóló-sóló mpo na biso nyonso. Pe bato mosusu oyo batikálá
koyeba te ndenge mapámboli ya Pasika ezalaka, tiká ézala éte
lelo Klisto asékwi na mitema na bango, na elikya ya sika, ná
Bomoi ya sika. Lakisá bango Kalvari. Mpo tosèngi yango, na
Nkombo na Yesu. Amen.
63 [Eteni oyo ezangi na bande—N.D.T.] …kozala na ntango ya
kosanzóla oyo. Bato boni balingi Nkolo kati na bino? Tómbólá
bobele lobòko na yo. Oh! la la, ezali kitokompenza!
64 Nayoki éte bozali na mwana ya kopámbola, Ndeko
McDowell. Okozonga lisusu mpo na Ecodim, boye te? Iyo,
ekozala malamu. Na ntango wana nde tokopámbola bana, pe
bongo na bongo, na ntango wana, soki ekotúngisa yo te, ekozala
malamu.
65 Pe boye sikoyo, tokozóngisa bato mpo na mwa ngonga moke,
mpo bokoka kozonga ndako pe kolia mwa bilei ya ntòngo, bongo
bóya lisusu. Tozali na esengo ndenge bozalaki awa.

66 Pe sikawa, tótelema. Pe loyémbo moko wana oyo touti
koyémba eleki mwa ngonga, “Na ntòngo moko ya kongenga pe
ezangi mapata…” Bato boni bazali na elikya wana kati na
bango? Bolakisa yango na kotómbolamabòko. Botelema.

…ya kongenga pe ezangi mapata (Yemba
yango sikawa.)

…ntango bakufi kati na Klisto bakosékwa,
Pe bakokabola nkembo ya lisékwa na Ye;
Ntango babikisami ya mokili bakosángana na
ngambo mosusu,

Pe ntango mbélá ekobeta kuna, nakozala
wana.

Ntango mbélá ekobeta kuna,
Ntango mbélá ekobeta kuna,
Ntango mbélá ekobeta kuna,
Ntango mbélá ekobeta kuna, nakozala wana.

67 Sikawa, wana tokoyémba eteni oyo elándi: “Tiká éte tosalela
Mokonzi, longwá ntòngo kino moi ekolala, tóloba,” (mpo na
bilòko ya mokili te) “kasi, toloba mpo na bikamwa, bolingo, pe
kobatelama na Ye nyonso.”

Wana tozali kosala yango, pésa mbote namóto oyo azali sima
na yo, libóso na yo, pe pembeni na yo. Tósala yango biso nyonso
sikawa. Lobá: “Mbote na yo, ndeko Moklisto, nasepeli kozwama
elongo na yo na losambo oyo.” Malamu.

Tiká éte tosalela Mokonzi, kobanda …
…ya bolingo ya kokamwa pe kobatéla na Ye;
Bongo ntango nyonso ya bomoi ekosíla, pe
mosala na biso na mokili ekosíla,

Pe mbéla ekobeta kuna, nakozala wana.

Ntango mbélá ekobeta kuna,
Ntango mbélá …
…kuna,
Ntango mbélá ekobeta kuna, nakozala wana.

Mpo na nini? Tokozala kuna ndenge nini? Mpo éte:
“Na bomoi, Alingaki ngai. Na kokufa, Abíkisáki ngai. Na
kokundama, Amemaki masúmu na ngai mosíká. Na kosékwa,
Alóngisáki ofélé mpo na libélá. Mokolo moko Azali koya, oh,
mokolo na nkembo.”

Ntango mbélá ekobeta kuna, nakozala wana.
(Tozali na mokanda ya endimiséli.)

…mbélá…kuna,
Ntango mbélá ekobeta kuna,
Ntango mbélá ekobeta kuna,
Ntango mbélá ekobeta kuna, nakozala wana.

Togúmba mitó na biso.

68 Nkolo, na ntóngó moko ya kongenga pe ezangi mapata,
ntango tokomóna monáma monene longwá na likoló (Elembo
ya boyokani na Nzambe, boyokani ya séko: Abatélá elaká na
Ye.), bongo tokomona, na koya, ntango mabánga ya malíta
ekofúngwama, pe baoyo balali na putulu ya mabélé bakosékwa
mpo na kokabola nkembo ya Pasika ya libóso elongo na Ye,
Nkolo na biso, Oyo asali éte likambo yango ésalema. Matòndi
mingi mpo na yango, Nkolo. Nazali na esengo mingi, Nkolo,
mpo elikya yango ezali na kati na ngai. Mpo nazómona mapeka
na ngai kokweya, Nkolo, pe—pe mibu na ngai ekomi kopúsana;
nakomi na likoló ya ngomba, nákotala kuna sikawa. Nkolo,
nazali na esengo mpo elikya wana ezali kopúnzwa kati na ngai.
Mokolo moko Okoya. Lelo, nazali na esengo mingi mpo bato
ebele awa bazomiyoka pe bongo.
69 Nabòndeli, Nkolo, éte Ópesa biso mokolo monene, lelo,
limbisá mbebá na biso nyonso, wana tozali koyámbola mabe na
biso, pe koyámbola éte tokoki te. Kasi liwa, kokundama, lisékwa
na Klisto, emonisameli epai na biso na nzela na Molimo na Ye
oyo esékwi na mitema na biso, ezali kokomisa biso bakitani ya
lisékwa elongo na Ye, pe tozali na ndangá ya lisékwa na biso
kati na mitema na biso sikawa. Mpo tosili kokufa, na masúmu,
pe tokoti na Bomoi ya sika, pe tosékwi na makambo úta na
mokili oyo ya kala mpo na kokoma na Bomoi ya sika. Ezali
ndangá, ebandeli ya kofuta, e Nkolo, ezali—ezali ndangá ya
lisékwa na biso.
70 Tozali na esengo ya koyoka yango pe kosepela na yango likoló
na moko pe mosusu. Makambo oyo, tosimbi yango lokola nkita
monene kati namitema na biso, eloko oyomosòlo ekoki kosómba
te, mokili ekoki kolongola yango te, mpo Nzambe apesaki biso
yango ofélé, ofélé ndengemokoKlisto Akufélaki yango.
71 Sikawa, tobòndeli éte Ózala na biso na ntòngo oyo. Sungá
biso, sikawa, mpo topema mwa moke, pe tozonga awa. Pesá biso
koyángana moko ya monene na oyo ezali kolanda. Mpo tosengi
yango, na Nkombo na Ye, Oyo ateyaki biso kobòndela elongo.
[Ndeko Branham pe koyángana babandi kobòndela elongo—
N.D.T.]: Tata na biso Ozali na Likoló, Nkombo na Yo ezala
Mosantu. Bokonzi na Yo éya. Mokáno na Yo ésálema na nsé,
pelamoko esalemaka na Likoló. Pesá biso lelo bilei na mokolo
na mokolo. Pe limbísá mabe na biso, pelamoko tolímbisáka
baoyo basalaka biso mabe. Pe kambá biso na komekama te, kasi
kangolá biso na mabe: Mpo Bokonzi ezali na Yo, pe nguya, pe
nkembo mpo na libélá. Amen.
72 Nkolo ápambola bino sikawa, kino tokokútana lisusu,
penepene na…na ngonga ya libwa na ndambo. Bópesanambote
moko namosusu; tokokútana na ngonga ya libwa na ndambo. 

